
যেন! সচঞ্চল চোখে চাহে বারবর

চারিদিকে দেখিবারে সে রূপ মাধুরী,

শুম্ভ মন সরসীর সুখের হিল্লোল।

শেখরে শেখরে ফেরে, কন্দরে কন্দরে!

নিকুঞ্জেতে উকি দেয়, বৃক্ষোপরি চাহে—

কোথায় বা কি!—কিছু না দেখিতে পায়;—

অন্তর্হিত মহামায়া পাতি মায়া জাল!

অহঙ্কার ভরে তবে কহে সুগ্রীবেরে;—

"কোথা হে সুগ্রীব, কোথা সে মানিনী? দেখ

মোর প্রতাপের ঝড়ে, ভাঙ্গিয়া থাকিবে

বুঝি দর্প চুড়া তার; লুকায়ে থাকিবে

ভয়ে বুঝি কোথা বামা।—কে বা না ডরায়

মোরে, দৈত্য সেনাপতি আমি; হুহুঙ্কারে

উথলি জলধি; ঘুরে বাসবের মুণ্ড,

ঘুরাই যদ্যপি আমি এ ধূম্র লোচন।

কানেতে লাগাই তালা দিকগজগণ,

যদি টঙ্কারি এ ধনু। করিবারে পারি

পদাঘাতে ছাতুনাতু এই ভূমণ্ডলে।

দন্তের রগড়ে মোর কড় কড় রবে

ঝলকে বেরোয় অগ্নি তড়িতের প্রায়!

করবার খুলি নাক কভু কোষ হতে;

পাছে যম ডরি যারে না আসে সমরে।

